
ИНТЕГРАТИВ МАШҚЛАР ФАНЛАРАРО АЛОҚАДОРЛИКНИ
ТАЪМИНЛАШНИНГ САМАРАЛИ ВОСИТАСИ СИФАТИДА
Мухитдинова Хадича Сабировна,
педагогика фанлари доктори, профессор
Ўзбекистон давлат жаҳон тиллари университети
Аннотация: Мақолада “Ўзбек тили” дарсликларида берилган фанлараро алоқаларга
йўналтирилган машқлар ва топшириқлар воситасида бошқа фанлардан олинган
билимларни турли ҳаётий вазиятларда амалий қўллаш кўникмаларини шакллантириш
масалалари ёритилган.
Таянч сўз ва бирикмалар: интеграция, интегратив ёндашув, фанлараро алоқалар,
ҳаётий вазиятлар, компетенцияларни шакллантириш.
ИНТЕГРАТИВНЫЕ УПРАЖНЕНИЯ КАК ПРОДУКТИВНЫЙ СПОСОБ
ОБЕСПЕЧЕНИЯ МЕЖПРЕДМЕТНОЙ СВЯЗИ
Мухитдинова Хадича Сабировна,
доктор педагогических наук, профессор
Узбекский государственный университет мировых языков
Аннотация В статье рассматриваются вопросы развития навыков применения
знаний из других дисциплин в различных жизненных ситуациях с помощью упражнений и
заданий по междисциплинарной связи на узбекском языке.
Ключевые
слова
и
фразы:
интеграция,
интегративный
подход,
междисциплинарные отношения, жизненные ситуации, формирование компетенций.
INTEGRATIVE EXERCISES AS A PRODUCTIVE WAY OF PROVIDING
INTERSUBJECT COMMUNICATION
Mukhitdinova Khadicha Sobirovna,
Doctor of pedagogical Sciences
Uzbekistan State world languages university
Annotation The article discusses the development of skills in applying knowledge from
other disciplines in various life situations using exercises and tasks on interdisciplinary
communication in the Uzbek language.
Key words and phrases: integration, integrative approach, interdisciplinary relationships,
life situations, competence formation.
Таълим жараёнига инновацияларни жорий этиш, ёшларни эгаллаган билим,
кўникма, малакаларини турли ҳаётий вазиятларда ва фаолияти жараёнида амалий
қўллай оладиган компетентли ва юксак маънавиятли шахс қилиб тарбиялашга
қаратилган интерфаол таълим муҳитини яратиш бугунги куннинг энг муҳим
вазифаси ҳисобланади. Бунга эришиш учун таълим мазмунини ҳам янгилаш,
халқаро талаблар даражасига жавоб берадиган янги авлод дарсликларини яратиш
ва амалиётга муваффақиятли жорий этиш талаб этилади. Ахборотлар ҳаддан зиёд

кўпайиб кетган бугунги кунда керакли билимларни тақдим этиш, улардан
ижтимоий ҳаёт тажрибасида самарали фойдаланишга эришиш учун ўқув
материалларини муайян изчилликда жамланган ҳолда ихчамлаш, уларни
ўзлаштиришнинг қулай усулларини яратиш бугунги замонавий дидактиканинг энг
долзарб масалаларидан бирига айланди.
Янги авлод дарсликларига қўйилаётган асосий талаблардан бири – интегратив
машқлар воситасида ўқувчиларда эгалланган билим, кўникма ва малакаларни
турли вазиятларда амалий қўллашга доир компетенцияларни шакллантиришдан
иборат бўлиб, бу фанлараро алоқаларни йўлга қўйишни, шу синфда параллел
ўқитилаётган бошқа фанлар орқали олаётган билимларини ҳам бевосита амалий
татбиқ этиб бориш кўникма-малалакаларини ривожлантириб боришни тақозо
этади. Ҳозирги кунга келиб жаҳоннинг 70% мамлакатларида интегратив тарзда
яратилган ўқув дастурлар ва дарсликлардан фойдаланиб келинмоқда.
Тил таълимини интеграр ёндашув асосида ташкил этиш фанлараро
алоқаларни кучайтиришга ва талабаларнинг турли мавзуларга оид ахборотларни
тўплаш, турли фанлардан керакли маълумотларни олиш ва улардан нутқий
вазиятга мос ҳолда фойдаланиш компетенциясини шакллантиришга кўмак беради.
“Интеграция” атамасига изоҳли луғатда қуйидагича шарҳланади:
“Интеграция
(лот. integratio) – тиклаш, қайтадан бошлаш, тўлдириш. 1. Айрим қисмларнинг,
элементларнинг боғлиқлик ҳолатини, уларни қўшиб бирлаштиришни ифодаловчи
тушунча. 2. Фанларнинг яқинлашиши ва ўзаро боғланиш жараёни” [1; 216].
Таълимда интеграция
фанларнинг ўзаро яқинлашуви ва боғлиқлигида
намоён бўлади. Тадқиқотчи М. Гулямова фикрича, интегратив ёндашув асосида
ўқитишни ташкил этиш фанлараро алоқаларни кучайтиришга ва талабаларнинг
турли мавзуларга оид ахборотларни тўплаш, турли фанлардан керакли
маълумотларни олиш ва улардан нутқий вазиятга мос ҳолда фойдаланиш
компетенциясини шакллантиришга кўмак беради [2; 23-24]. Бу таълим жараёнининг
самарадорлигини оширишда, турли фанлардан олинган билимларни амалий
қўллашга
ўргатиш
орқали
талабаларнинг
касбий
компетенцияларини
шакллантиришда муҳим амалий аҳамиятга эга. интегратив ёндашув замонавий ва
самарали таьлим тамойилларидан бири бўлиб, таълим олувчиларни мулоҳаза
юритишга ундайди, мотивациясини уйғотиб, билимларни осон ва тез
ўзлаштиришга имкон яратади ва барча фанлардан олган билимларни амалиётда
эркин қўллаш маҳоратини шакллантиради.
Шуни қайд этиш керакки, тажрибали
ва ижодкор ўқитувчилар
ўзларининг педагогик фаолиятларида интеграциялашган машқ ва топшириқларни
кенг қўллаб келадилар. Барча ўқитувчиларни дарс жараёнида бундай
топшириқларни фаол қўллашга жалб этиш, шунингдек, ўқувчининг ўзини ҳам
ўқиётган фанлари орқали олаётган билимларидан ҳаётий вазиятларда қачон
қандай вазиятларда фойдаланиши мумкинлигини англаб етиши, зарур ўринларда
мустақил қарор қабул қила олиши учун интегратив машқ ва топшириқларни
дарсликларга ҳам киритиб бориш мақсадли бўлади. Чунки дарслик ўқувчининг иш
қуроли, уни шахс сифатида шакллантиришга хизмат қиладиган йўлланма китоб

бўлиб, ўқитувчининг вазифаси ўқувчини шу дарсликни ўқишга ва берилган
маълумотларни пухта ўзлаштиришга йўналтиришдир.
“Ўзбек тили” дарсликларида берилган фанлараро алоқаларга йўналтирилган
машқлар ва топшириқлар ўрганилган сўз шакллари ва жумлаларни турли ҳаётий
вазиятларда эркин қўллаш кўникмаларини шакллантириб бориш билан бирга
бошқа фанлардан олинган билимларни амалий қўллаш кўникмаларини
шакллантиришга хизмат қилади. Кейинги йилларда таълим бошқа тилларда олиб
бориладиган мактаблар учун
компетенциявий ёндашув асосида яратилган
модернизациялашган
“Ўзбек тили” тили дарсликларига фанлараро алоқага
йўналтирилган интегратив машқлар ва топшириқлар киритилишига алоҳида
эътибор қаратилмоқда. Қуйида 7-синф учун “Ўзбек тили” дарслигида [3] берилган
айрим машқ ва топшириқларни таҳлил қиламиз:
3-mashq. Oziq-ovqat sifatida ishlatiladigan o‘simliklarga namunadagidek ta’rif
bering.
N a m u n a: Bu — sabzi. U palov osh pishirish uchun albatta kerak bo‘ladi.
Sabzi, isiriq, qalampir, kartoshka, rаvoch, ukrop, pomidor, karam, lavlagi,
baqlajon, piyoz, kashnich, sholg‘om, turp, zira, yalpiz, rayhon.
(7-синф, 7-мавзу)
Maшқни ёзма бажартириш, сўнгра сабзавотларнинг хусусиятлари ҳақида
суҳбат ташкил этиш, ушбу сўзлар қатнашган топишмоқ, мақол, тез айтишлардан
мисол келтириш ўқувчиларнинг луғат бойлигини янада бойитиши ва
мустаҳкамлаши билан бирга мазкур сабзавотларнинг уй-рўзғорда ишлатилиши,
уларнинг аҳамияти ҳақида билимларга ҳам эга бўладилар.
6-topshiriq. Berilgan jadvalni davom ettiring va bir kunda qancha suv
ishlatishingizni aniqlang.
Ish turi
Tishimni
yuvаман

Men qancha
ishlataman?
2 litr

suv Bir kunda bu ishni necha Bir haftada qancha suv
marta бажарaman?
sarflanadi?
2
2x2x7=28 litr

(7-синф, 20-мавзу)
Ушбу топшириқни бажаришда жадвални синфдаги ўқувчилар сонига
кўпайтирганда қанча сув сарфланишини ҳам ҳисоблатиш, кўча, ҳовлиларга сув
сепиш, машина ювиш ёки бир-бирига сув сепиб ўйнаш каби иш турларида
сарфланадиган сувлар ҳисобини ҳам чиқариш орқали давом эттириш кўзда
тутилади. Сўнгра дунёда айрим минтақаларда ичимлик суви танқислиги ҳақидаги
маълумотларни келтириш, видеолавҳаларни кўрсатиш ўқувчиларнинг экологик
билимларини оширишга, инсонлар учун ҳаёт манбаи саналган сувни исроф
қилмаслиикка, унинг ҳар бир томчисини асраб-авайлаш, бекорга оқиб ётишига йўл
қўймасликка ундайди.
“Ўзбек тили” дарсликларида мавзулар бўйича берилган матнлар устида
ишлашда фанлараро алоқага оид топшириқлардан кенг фойдаланиш ўқувчиларда

таянч компетенцияларнинг шахс сифатида ўз-ўзини ривожлантириш, ижтимоий
фаол фуқаролик, умуммаданий компетенциялар каби турларини шакллантиришга
хизмат қилади.
Жумладан, 8-синф дарслигида [4] “Она юрт манзаралари”
мавзусида ўқувчиларга куз фаслида табиатда юз берадиган ўзгаришлар, табиат
ҳодисалари ҳақида берилган қуйидаги матнни топшириқлар ёрдамида “Зоология”
фани билан боғлаш ўқувчиларни шу фандан олган билимларидан фойдаланиб,
табиат ҳодисаларини кузатишга ва улардан айрим хулосалар чиқаришга ундайди:
Siz suv ustida uchib yurgan tumshug‘i oq, qanotlari jigarrang qushchani ko‘rgan
bo‘lsangiz kerak. Bu suv chumchug‘idir. Bu qushcha suv ustida to‘satdan paydo bo‘lib,
oqimga qarshi suza boshlaydi. So‘ng birdan yo‘q bo‘lib qoladi. Bu payt u suv ostida ham
suzib borayotgan bo‘ladi. Qushcha suv ostida oqimga qarshi suzadi va o‘ziga yemish
qidiradi. Ham suvda suzadigan, ham osmonda ucha oladigan qushlar tabiat mo‘jizasi,
albatta.
(8-синф, 2-мавзу, 4- topshiriq)
Ушбу юзасидан берилган матности топшириқлари ўқувчиларнинг шахсий
кузатишлари натижаларини умумлаштиришга ўргатади:
1. Siz tabiat hodisalarini, qushlarning uchishi, sayrashini kuzatganmisiz?
2. „Zoologiya“ fanida qushlarning hayoti haqida nimalarni o‘rganganingiz haqida
so‘zlab bering.
Шунингдек, 8-синфнинг 12-мавзусида берилган “Олам сирлари”, “Ой олами”,
“Дунёнинг етти мўъжизаси” матнлари ва улар устида ишлаш бўйича топшириқлар,
“Биласизми?” рукнида келтирилган маълумотлар эса “География” фанидан
эгалланган билимларни ёдга туширишни талаб этади.
Таъкидлаш керакки, компетенцияларни шакллантиришга қаратилган машқ
ва топшириқлар тизимли равишда босқичма-босқич олиб борилиши керак бўлади.
Жумладан, 8-синфда 3-мавзудаги 4-5-топшириқларни узвий мантиқий кетмакетликда бажарилиши талаб этилади:
4- topshiriq. Matnni o‘qing. Matnda berilgan savollarga o‘ylab javob bering.
Bizni bozorlardagi to‘kin-sochinlik, dasturxonimizdagi qut-baraka nihoyatda
quvontiradi. Biroq bularning orqasida qanday mashaqqatli mehnat turganini, qancha kasb
egalarining xizmati tufayli bunga erishganimizni barchamiz ham bilmaymiz. Bitta mevali
daraxt necha yilda hosilga kirishini, uni ekish va parvarishlab o‘stirish uchun bog‘bon
necha yil mehnat qilishini bilasizmi? Yoki poliz mahsulotlarini yetishtirish uchun dehqon
jazirama yozda va sovuq izg‘irinli kunlarda qanday ter to‘kishini-chi?
Ana shu mehnatlarni tasavvur qilish, his qilish, bu ne’matlarni qadrlashni, uvol
qilmay ishlatishni ham o‘rgatadi.
5-topshiriq. „Botanika“ fanidan olgan bilimlaringizni eslang va quyidagi jadvalni
to‘ldiring. So‘ngra ushbu mevalarning foydali xususiyatlari haqida ma’lumot to‘plab,
jadvalni to‘ldiring.
Mevali daraxtlar

olma
daraxti

gilos
daraxti

Necha yilda

hosilga kiradi?
(8-синф, 3- мавзу)
Компетенциявий ёндашув асосида модернизациялашган “Ўзбек тили”
дарсликларига бу каби топшириқларнинг киритилиши ўқувчиларда турли фанлар
орқали эгаллаган билим, кўникма ва малакаларини турли ҳаётий вазиятларда
амалий қўллаш лаёқатларини шакллантиришга имкон яратади. Бунинг учун машқ
ва топшириқларни бири иккинчисини тўлдириб борадиган босқичли кетмакетликда берилиши ва уларни ўқувчиларга бажартиришда ҳам шу узвийликка риоя
қилиш керак бўлади. Машқ ва топшириқларни тарқоқ ҳолда бажартириш ёки
бирини бажартириб, иккинчисини бажартирмаслик кутилган натижага олиб
келмайди.
Жумладан, 8-синфда “Буғдой – ризқ-рўзимиз” мавзусининг 1-дарси “Буғдой –
ризқ-рўзимиз” шеъри билан якунланади. Ўқувчилар шеър мазмуни бўйича
берилган расмлар орқали буғдойдан ун, ундан нон тайёрлаш жараёни билан
танишадилар ва уйга берилган вазифада ҳам нон турлари бўйича берилган
топшириқни бажарадилар. Ушбу мавзунинг 2-дарсида нонни эъзозлаш, расмларда
акс эттирилган ғалла етиштирувчи деҳқон, нонвойлик касблари ҳақидаги матнлар
билан танишадилар. 2-дарсда берилган 4-5-топшириқлар ҳамда 3-дарсдаги 7-8топшириқларда берилган матнлар ва саволлар ўқувчиларнинг нонга муносабатини
– нонни эъзозлаш, нонвойлик ва бошқа касбларнинг ҳаётий аҳамиятини англаб
етишга, нонни тайёрлаш жараёнида буғдойни етиштирувчи деҳқон ва нонвойнинг
меҳнатини қадрлашни ўргатишга қаратилган.
Кейинги йилларда методик тадқиқотларда янги авлод дарсликларида ўқув
материалларини дидактик билимларни йириклаштириш принципи асосида
блокларга жамланган концентрлар шаклида тақдим этиш
ҳақида
айрим
мулоҳазалар баён этилмоқда. Хусусан, тадқиқотчи Ф.Қўчқорова фикрича, “агар
ўқувчи тақдим этилган билимлар иерархияси ва узвийлигини аниқ ҳис этса,
уларнинг ўзаро алоқадорлиги ва бир-бирига таъсирини англасагина, бу билимлар
муайян кўникма, малака ва компетенцияга айланади” [5;13]. Ушбу фикрнинг исботи
сифатида шуни таъкидлаш мумкинки, таълим босқичларида ўтказилган
ислоҳотлар натижасида таълим бошқа тилларда олиб бориладиган мактаблар учун
ўзбек тили фанидан ўқув дастурлари ва дарсликларида нутқ мавзуси – грамматик
маълумот – адабий ўқиш блокларининг концентрлар шаклида жамлаб тақдим
этилаётгани ўқув-билув материалларини яхлит қамраб олиш имконини бермоқда.
Бунда ўқув-билув топшириқларини нафақат бир дарс ичида, балки муайян мавзуга
ажратилган 3-4 соатлик барча дарсларни ҳам ўзаро узвий боғлиқ ҳолда ташкил
этиш орқалигина ўқувчиларда нутқий ва лингвистик компетенцияларни таркиб
топдиришга ва улар орқали таянч компетенцияларни шакллантиришга эришиш
мумкин.
Ўқитувчи нафақат муайян фан бўйича билимлар соҳиби, у айни вақтда
ижодкор, маҳоратли нотиқ ва санъаткордир. Ўқитувчининг ҳар бир дарси юксак
санъат ва ижод намунаси бўлмоғи керак. Шу боис ҳар бир педагог ўтадиган
дарсларининг ҳар бир дақиқасини аввалдан аниқ режалаштириб олиши керак

бўлади. Бунда дарслик ўқитувчининг биринчи ёрдамчиси ҳисобланади. Дарсликда
берилган мавзулар, уларнинг таркибланиши мавзу-моҳиятини, мавзу бўйича
берилган маълумотлар ва машқ-топшириқлар босқичли кетма-кетлигига жиддий
эътибор қаратган ҳолда
ҳар бири устида ишлашни аниқ
режалаштириб
олингандагина дарс санъат даражасига кўтарилади.

